
Sidang Jumaat yang di rahmati Allah,

Marilah sama-sama kita meningkatkan ketakwaan kepada Allah SWT dengan penuh
ketaatan, keyakinan dan keikhlasan. Laksanakan segala suruhanNya dan
meninggalkan segala laranganNya. Mudah-mudahan kita menjadi insan yang

bertakwa seterusnya berjaya dan selamat di dunia serta di akhirat.

Pada hari yang mulia ini marilah sama-sama kita menghayati khutbah yang bertajuk:

“Ego Perosak Silaturahim”.

Sidang Jemaah yang di rahmati Allah,

Islam merupakan agama yang menganjurkan hubungan persaudaraan atau
silaturahim yang baik sama ada terhadap keluarga, saudara dan tetangga.
Menghubung atau mengeratkan silaturrahim adalah tuntutan Islam dan
memutuskannya dianggap sebagai dosa besar. Menghubungkan silaturrahim
bermaksud berbuat baik kepada kaum keluarga atau kerabat, saudara dan tetangga.
laitu dengan menyampaikan kebaikan atau manfaat, menjauhkan keburukan atau
kezaliman, ziarah menziarahi, sering menanyakan keperluan, memberikan hadiah,
meraikan undangan, memberikan layanan kepada tetamu, saling menghormati,

menjaga maruah dan berkongsi suka duka bersama mereka.

Antara dalil berkaitan silaturahim ialah firman Allah SWT dalam surah al-Nisa ayat 36:

Bermaksud: “Dan hendaklah kamu beribadat kepada Allah dan janganlah kamu
sekutukan Dia dengan sesuatu apa jua; hendaklah kamu berbuat baik kepada kedua
ibu bapa, kaum kerabat, anak-anak yatim, orang-orang miskin, jiran tetangga yang
dekat jiran tetangga yang jauh, rakan sejawat, orang musafir yang terlantar dan juga

hamba yang kamu miliki. Sesungguhnya Allah tidak suka kepada orang-orang yang

sombong takbur dan membangga-banggakan diri."

Allah SWT telah menggandingkan antara perintah bertakwa kepada Allah SWT dan
tidak mensyirikkan-Nya dengan perintah berbuat kebaikan iaitu menghubungkan
silaturahim sesama kaum keluarga. la termasuklah kedua ibu bapa, kaum kerabat,
anak-anak yatim, orang-orang miskin, jiran tetangga dan sebagainya. Perintah ini
menjelaskan kewajipan menunaikan hak-hak Allah dan kewajipan menunaikan hak-
hak sesama makhluk. Allah SWT juga mengambarkan penyebab atau perosak
silaturrahim itu disebabkan sikap ego, sombong, takbur dan membangga-banggakan
diri.

Sidang Jumaat yang di rahmati Allah,

Ego adalah perosak silaturahim. la pastinya membawa kepada sikap mementingkan
diri sendiri. Ego, sombong, takbur atau membangga-banggakan diri adalah sifat
mazmumah yang amat dibenci Allah SWT. Mereka yang ego akan menganggap
dirinya lebih istimewa dan mulia seterusnya mementingkan diri sendiri lalu terlihatlah

sifat-sifat mazmumah dalam perlakuan, percakapan dan perasaan.

Ingatlah, Ego, sombong, takbur atau membangga-banggakan diri adalah sifat iblis.
Iblis telah menunjukkan keegoaannya kepada Allah SWT, tatkala enggan sujud
kepada nabi Adam AS. Dia menganggap dirinya lebih hebat atau mulia kerana
dijadikan daripada api berbanding Nabi Adam AS. Sikap ego Iblis ini akhirnya

menyebabkan dia digolongkan sebagai kafir.

Saat ini, apa yang merisaukan kita ialah sifat ego bukan hanya dimiliki oleh mereka
yang jahil, namun kadangkala dimiliki juga oleh golongan yang berilmu. Bahayanya
sifat ego kerana ia adalah kunci kepada segala sifat mazmumah. la akan
menyebabkan seorang individu itu selalu meninggikan suaranya tanpa sebab, mudah
naik marah seterusnya melenting, suka bertikam lidah, merasakan pandangannya
adalah yang terbaik lalu tidak mahu menerima pandangan orang lain, sukar untuk
meminta maaf apabila bersalah, apabila ada yang bersalah kepadanya maka susah
untuk memaafkan. Keadaan akan menjadi lebih parah jika mereka yang ego ni
mempengaruhi pula individu yang lain untuk menolak dan membenci mereka yang
tidak sehaluan dengannya. Ringkasnya, inilah penyebab-penyebab yang boleh
memutuskan silaturrahim sama ada dalam hubungan sesama keluarga, rakan dan

tetangga.

Bayangkanlah, apakah yang akan berlaku kepada umat islam keseluruhannya jika
ramai di kalangan kita terdiri daripada manusia yang ego? Sanggup menyimpan
dendam bertahun lamanya dan menutup sebarang pintu rundingan dan kemaafan.
Sudah pastilah kesannya bukan hanya kepada keluarga, rakan dan tetangga malahan
akan menyebabkan kemudaratan yang besar kepada kesatuan mahupun ukhwah di

kalangan umat islam.

Sidang Jemaah yang di rahmati Allah,

Silaturrahim adalah jalinan atau ikatan perhubungan yang dibina secara bersama
sama ada antara sesama ahli keluarga, kaum kerabat, rakan dan tertangga. Rantaian
hubungan ini perlu dijaga sebaiknya. Dalam Islam, terdapat beberapa ancaman

terhadap mereka yang memutuskan hubungan silaturrahim. Antaranya:
Pertama: Orang yang memutuskan silaturahim tidak diterima amalannya

Imam Muslim Rahimahullah meriwayatkan hadis, daripada Abu Hurairah RA, beliau

mendengar Rasulullah bersabda:

Bermaksud: “Seluruh amal diperlihatkan pada hari Khamis dan Isnin maka pada hari
itu Allah SWT memberikan keampunan kepada setiap orang yang tidak
menyekutukan Allah dengan sesuatu apapun kecuali seseorang yang bertengkar
antara dia dan saudaranya. Maka dikatakan kepada malaikat : “Biarkanlah kedua
orang ini hingga mereka berdamai, biarkanlah kedua orang ini hingga mereka

berdamai.”

Kedua: Orang yang memutuskan silaturahim disifatkan al-Quran sebagai fasiq,

rugi dan sesat

Menurut kata-kata yag disandarkan kepada Sayidina Ali RA bahawa beliau
menyatakan pemutus silaturrahim itu disifatkan al-Quran dengan fasiq, rugi dan sesat.
Fasiq ialah orang yang berperangai buruk atau jahat, orang yang berdosa besar atau

orang yang tidak mempedulikan perintah Allah. Rugi bermaksud rugi di dunia dan

akhirat. Manakala akhirnya disifatkan sebagai orang yang sesat. Firman Allah SWT

dalam surah al-Bagarah ayat 26-27: :

Bermaksud: “Tuhan tidak akan menjadikan sesat dengan sebab perbandingan itu
melainkan orang-orang yang fasik; iaitu orang-orang yang merombak (mencabuli)
perjanjian Allah sesudah diperteguhkannya, dan memutuskan perkara yang disuruh
Allah supaya diperhubungkan (silaturahim), dan mereka pula membuat kerosakan

dan bencana di muka bumi. Mereka itu ialah orang-orang yang rugi."
Ketiga: Orang yang memutuskan silaturahim tidak akan masuk Syurga

Imam Muslim Rahimahullah meriwayatkan hadis, daripada Muhammad bin Jubair bin

Mut'im RAhuma, bahawa bapanya mengkhabarkan Rasulullah SAW bersabda:

Bermaksud: “Tidak masuk syurga orang yang memutuskan silaturrahim.”

Menurut Imam al-Nawawi, hadis ini memberi dua maksud: pertama, pemutus
silaturrahim tanpa sebab dan dalam keadaan dia mengetahui pengharamannya maka
dia tidak akan masuk syurga. Kedua, mereka ditangguhkan untuk memasuki syurga
dengan siksaan dan balasan sehinggalah sampai kepada waktu yang dikehendaki
Allah SWT.

Sidang Jemaah yang di rahmati Allah,

Lawan bagi sifat ego ini ialah sifat tawaduk. Sifat tawaduk atau merendahkan diri dan
tidak angkuh dilihat sebagai penyelesaian terhadap permasalahan-permasalahan
yang timbul melalui sifat ego. Ini kerana sifat tawaduk berperanan melenyapkan sikap
ego, berbangga diri, sombong dan mementingkan diri sendiri. Orang yang bersifat

tawaduk akan bersikap tenang, sederhana dan sungguh-sungguh serta menjauhi
perbuatan sombong. Orang yang tawaduk akan patuh dan taat menerima kebenaran
dari sesiapa pun dan tidak pernah menganggap dirinya lebih tinggi dari orang lain.
Orang yang tawaduk tidak pernah mendabik dada, bersifat lemah lembut dan hormat
pada sesiapa pun tanpa mengira darjat, kaya atau miskin dan berpangkat atau tidak.
Orang yang tawaduk hanya akan bersifat tegas dengan prinsip "tetap menerima yang
hak dan menolak yang batil". Marilah bersama kita cermin dan bertanya kepada diri
kita sendiri? Adakah selama ini kita tergolong dalam manusia yang bersifat ego
ataupun bersifat tawaduk? Jika egolah jawapannya, inilah masanya untuk Kkita

bertaubat.

Sesungguhnya Islam amat menganjurkan kita untuk bersifat tawaduk. Antara saranan
tersebut ialah hadis yang diriwayatkan oleh Imam Muslim Rahimahullah, daripada

lyad bin Himar RA bahawa Rasulullah bersabda:

Bermaksud: “Sesungguhnya Allah telah mewahyukan kepadaku agar kamu bersifat
tawaduk sehingga tiada yang bersikap bongkak terhadap orang lainnya dan tidak

menganiaya orang lain.”

Sesungguhnya Rasulullah SAW merupakan model yang terbaik untuk kita contohi
dalam mempraktikkan sifat tawaduk. Cubalah kita bayang dan gambarkan..baginda
adalah nabi dan rasul, ketua negara, ketua tentera, ketua keluarga dan sebagainya
tetapi Baginda tetap akan memberikan salam sapaan kepada siapa sahaja yang
Baginda lalui sama ada kanak-kanak atau wanita. Baginda memimpin tangan anak-
anak dan membawa mereka berjalan sama. Baginda apabila makan menjilat jari
membersihkan sisa-sisa makanan. Baginda melaksana kerja-kerja rumah berkhidmat
kepada kaum keluarga. Baginda makan bersama khadam dan duduk bersama orang-
orang miskin serta anak-anak yatim. Baginda amat mulia, lemah lembut, sentiasa

bermanis muka dan sebagainya. Inilah antara contoh praktikal tawaduk Baginda

dalam bersilaturrahim dan menjaga silaturrahim. Kerana itu Baginda amat dikasihi,

dicintai dan dihormati oleh siapa sahaja.
Sidang Jemaah yang di rahmati Allah,
Kesimpulan yang dapat dirumuskan daripada khutbah pada hari ini ialah:

Pertama: Islam mewajibkan kita menjaga hubungan silaturahim sama ada sesama

keluarga, rakan dan tetangga serta mengharamkan kita memutuskannya.

Kedua: Sifat ego adalah kunci kepada segala sifat mazmumah. la adalah antara
penyebab dan perosak silaturrahim. Adapun sifat tawaduk adalah penyelesaian

terhadap permasalahan-permasalahan yang timbul.

Ketiga: Rasulullah SAW adalah contoh terbaik dalam mempraktikkan sifat tawaduk.
Hasil daripada kemulian akhlak, Baginda amat dicintai dan dihormati oleh siapa

sahaja sama ada keluarga, kerabat, rakan, kenalan bahkan lawan.

Firman Allah SWT di dalam surah Lugman ayat 18:

Bermaksud: “Dan janganlah engkau memalingkan mukamu (kerana memandang
rendah) kepada manusia, dan janganlah engkau berjalan di bumi dengan berlagak
sombong; sesungguhnya Allah tidak suka kepada tiap-tiap orang yang sombong

takbur, lagi membanggakan diri."

